
ЖАНРАВЫЯ МАДЫФІКАЦЫІ НАВЕЛЫ  
НА СУЧАСНЫМ ЭТАПЕ 
 
Артыкул прысвечаны вызначэнню спецыфікі жанрава-мастацкіх тэндэнцый у беларускай 

навелістыцы другой паловы ХХ стагоддзя. У выніку супастаўляльнага аналізу навелы ў айчынным і 
cусветным прыгожым пісьменстве (на прыкладзе амерыканскай літаратуры) выяўлена, што гэты жанр у 
сучаснай літаратуры развіваецца ў накірунках: звароце да першакрыніц, да вызначальных элементаў 
класічнай паэтыкі; узаемадзеянні з жанрам апавядання, што прывяло да мадыфікацыйных утварэнняў: 
навелістычнага апавядання, апавядальнай гісторыі з навелістычнай асновай, навелы-апавядання. 

 
Другая палова XX ст. – адметны і шмат у чым вызначальны перыяд для 

беларускай нацыі. Становішча на акрэсленым часавым адрэзку абумовіла пэўныя 
асаблівасці не толькі ў плане гістарычнага развіцця, але і парадзіла новую сітуацыю ў 
духоўна-культурным жыцці грамадства. Адбыліся зрухі ў светаўспрымальным 
разумовым комплексе беларуса, што, у сваю чаргу, наклала адбітак на пэўныя сферы, 
мэтавызначальная сутнасць якіх накіравана на маральна-інтэлектуальнае развіццё і 
духоўнае ўзбагачэнне асобы. Так, напрыклад, для сучаснай беларускай літаратуры 
характэрна імкненне да стварэння новых форм, набыцця новых якасцей і зместу. 
Маладыя, часам вельмі амбіцыйныя аўтары робяць спробу адысці ад мастацкіх 
традыцый папярэдніх пісьменніцкіх пакаленняў і ўвесці беларускае прыгожае 
пісьменства ў новую эру постмадэрновай культуры. 

Мэтай артыкула з’яўляецца вызначэнне спецыфікі жанрава-мастацкіх  
тэндэнцый у беларускай навелістыцы другой паловы ХХ стагоддзя. 

Характарызуючы канцэптуальную спецыфіку даследчык А. Андрэеў адзначыў: 
“Рацыянальна абгрунтаваная ўзаемасувязь вялікай трыяды Прыгажосць – Дабрыня – 
Ісціна перасталі быць кіраўніцтвам да дзеяння. Мастацтва стала пачынацца там, дзе за-
канчваецца чалавек. (Артэга-і-Гасэт). Мастацтва адарвалі ад чалавека, прыгажосць – ад 
ісціны і дабрыні” [1, с. 54]. Акрэсленае непасрэдна адлюстроўваецца ў творчасці 
прадстаўніка сучаснага літаратурнага мастацтва А. Глобуса, які даволі плённа працуе ў 
жанры навелы. 

Пэўным пацверджаннем філасофскай канцэпцыі Артэгі-і-Гасэта і А.Андрэева 
выступае той факт, што цэнтральныя персанажы ў навелах А.Глобуса – гэта не выява 
чалавечых асоб у мастацкай прасторы, як гэта адбывалася найчасцей за ўсё. Наданне 
“ імя” паводле замацаванай сацыяльнай функцыі (Газавік, Дваравік, Асвятляльнік), 
згодна з крытэрыямі жыццёвай філасофіі (Даносчыца, Бабнік, Грашавік) знамянуюць 
першы этап на шляху “дэгуманізацыі мастацтва”, бо акрэсленая ідэнтыфікацыя 
персанажаў сталася вынікам рэальнага працэсу разбурэння аксіялагічнага кодэксу норм 
і правіл, што складаліся стагоддзямі і на працягу доўгага часу фармавалі дамінантны 
стрыжань чалавечага зямнога існавання. Стварэнні фантазіі А. Глобуса, – мабыць, і не 
зусім усвядомлены, але відавочна мэтанакіраваны працэс дэструкцыі гуманістычнай 
асновы індывіда, перадканчатковым варыянтам якога з’яўляецца перадача вядучых 
ролевых пазіцый Дамавіку, Русалцы, Вадзяніку і г. д. (У рускай літаратуры 
адлюстраваны заключны этап адзначанага рэгрэсіўнага развіцця, напрыклад, “Жыццё 
насякомых” В.Пялевіна). 

Акрэсленыя ідэйныя мадыфікацыі маюць важнае значэнне для аналізу эвалюцыі 
навелы, бо ўказваюць на першакрыніцу жанру: вядома, што адной са шматлікіх 
“прамаці” навелы з’яўляецца міф. Можа ‘знікнуць уражанне, што А. Глобус 

трансфармуе міф. Але гэта думка, па сваёй сутнасці, часткова супярэчыць 
вызначальнай характарыстыцы міфа як параджэння калектыўнай свядомасці ў выглядзе 
персаніфікаваных вобразаў, адухоўленых істот. Ён перадае ўяўленні людзей аб свеце. 
Мы жывем у міфічнай прасторы намі ж абраных жыццёвых пазіцый. Менавіта па гэтай 
прычыне міф не можа знікнуць, ён здольны з цягам часу мадэрнізавацца, але з 
абавязковым захаваннем уласных дамінантных элементаў. Таму малая проза 
А. Глобуса – яскравае сведчанне звароту навелы да сваіх жанравых першакрыніц: 
навела пасля зараджэння прайшла доўгі шлях эвалюцыі і ізноў вярнулася да 
першавытокаў. Адзначанае праяўляецца і на фармальнай арганізацыі твораў. Такая 
якасць навелістычных мадыфікацыйных утварэнняў, як апісальнасць падзей, уступае ў 
супрацьпастаўленне з прыкметамі жанру. Замест пільнай увагі да дэталей сустракаем 
сцісласць і лаканічнасць у выкладзе айчыннага мастака слова. Абсалютны акцэнт на 
сутнасную падзейнасць часам дасягае свайго максімальнага развіцця. 

Тым не менш у навелах А. Глобуса адбываецца працэс паслаблення некаторых 
вызначальных структурных элементаў паэтыкі. Творы з “Дамавікамерона найноўшага” 
характарызуюцца абсалютнай ці частковай адсутнасцю такіх важных рыс класічнай на-
велы, як парадаксальнасць, паэтызацыя выпадку, нечаканасць фінала. Ужо самі назвы 
твораў “Бабнік”, “Віннік”, “Грашавік”, “Даносчыца” адмаўляюць прысутнасць нечака-
нага фабульнага элементу, бо далейшая сюжэтная лінія – усяго толькі пасрэдная семан-
тызацыя вышэй акрэсленай назвы. Вобразы Дамавіка, Русалкі, Вадзяніка вылучаюцца 
не меншай ступенню прадказальнасці, бо, у большасці выпадкаў, напрамую суадносяц-
ца з адпаведнымі, досыць звыклымі народнымі ўяўленнямі адносна згаданых істот. 

Разам з тым для сучаснай беларускай навелы характэрны і іншы шлях развіцця – 
у межах жанру апавядання.  

Паміж літаратуразнаўцамі разгарнулася дыскусія адносна праблемы 
міжжанравых стасункаў навелы і апавядання. Існуе пункт погляду на навелу як 
разнавіднасць апавядання. Гэтай думкі прытрымліваецца Г. Паспелаў. Паводле 
навукоўцы, “больш правільна было б разглядаць апавяданне як малую празаічную 
форму ўвогуле і вылучаць такія яго тыпы як навелістычнае апавяданне і апавяданне-
нарыс. <…> У аснове апавядання навелістычнга тыпу звычайна – выпадак, які раскры-
вае станаўленне характару галоўнага героя (“Аповесці Белкіна” А. Пушкіна, “Ворагі” 
А.Чэхава і інш.)...” [2, с. 318]. 

Акрэсленае меркаванне знаходзіць падтрымку ў шэрагу беларускіх 
літаратуразнаўцаў, напрыклад, В. Рагойшы. Так, следам за Г. Паспелавым В. Рагойша 
канстатуе, што навела з’яўляецца разнавіднасцю апавядання. “Яна характарызуецца 
напружаным, драматычным дзеяннем, лаканічным паказам не столькі знешніх падзей, 
колькі перажыванняў і настрою персанажаў, нечаканым фіналам” [3, c. 14]. 

Насуперак адзначаным выказванням аналіз праведзенага намі даследавання па 
вызначэнні катэгарыяльных паказчыкаў паэтыкі навелы дае падставу прытрымлівацца 
думкі аб існавані двух незалежных жанраў у сусветным літаратуразнаўстве – навелы і 
апавядання. На гэта ўказвае шэраг істотна дыферэнцыйных прыкмет і паказчыкаў. Так, 
І. Волкаў адзначае: “Ад звычайнага апавядання навела адрозніваецца тым, што 
сутнасць характару альбо сітуацыі раскрываецца тут не цераз яе знешнюю праяву, а 
раптоўна, нечакана, у выглядзе рэзкага супрацьпастаўлення сутнасці з’яве, сапраўднага 
зместу характару персанажа яго звычайнаму стану і паводзінам” [4, с. 136]. 

Гэтага ж пункту погляду прытрымліваецца і М. Гуляеў: “У сувязі з адметнасцямі 
зместу, заснаванага на тым, што эмацыянальна ўзрушаны герой выкарыстоўвае 
ўсемагчымыя спосабы для дасягнення жаданай мэты, навела валодае надзвычай 
дынамічнай інтрыгай. <…> У аснове навелы ляжыць нярэдка якая-небудзь незвычайная 
падзея з жыцця асобнага чалавека ці анекдатычны выпадак з вострай нечаканай 

развязкай. Гэтымі рысамі навела адрозніваецца ад апавядання, у цэнтры якога 
знаходзяцца самыя звычайныя, знешне непрывабныя падзеі рэчаіснасці. Навеліст 
пазбягае падрабязных бытавых, гісторыка-этнаграфічных замалёвак. Герой падаецца 
аўтарам перш за ўсё не ў агульнапалітычным плане, а з боку яго маральнай сутнасці” 
[5, с. 137-138]. 

Прыкладам узаемадзеяння жанраў навелы і апавядання з’яўляецца творчасць 
такіх мастакоў слова як А. Казлоў, Ю. Станкевіч, А. Наварыч, В. Адамчык. 

Адкрыты фантастычны элемент з непрыхаваным філасафізмам у А.Казлова і 
жыццёвая мараль, сэнс індывідуальных і агульначалавечых лёсаў у А. Наварыча ў 
значнай ступені пашыраюць тэматычныя магчымасці навелістычнага жанру. 

Імкненне да глыбіні адлюстравання чалавечага быцця накладвае свой адбітак і 
на форму твораў. Навела, як мастацтва сюжэта ў найбольш чыстай форме, ускладняец-
ца апісальнасцю, увагай да дэталі, рэтраспекцыяй, на першы план выносіцца 
сузіральны, а не дзейны бок чалавечага быцця. У выніку гэтага перад намі паўстаюць 
творы, жанрава блізкія больш да апавядання і нават аповесці, чым да навелы з захаван-
нем, аднак, відавочных навелістычных прыкмет (“Зацвітанне дзівасілу”, “Доўгі вечар”, 
“Судны дзень”, “Ружовая варона”, “Матрац” А. Казлова, “Рабкова ноч”, “Гепардава ле-
та”, “Пастрыжаны”, “Сузіранне начной поўні” А.Наварыча). 

Малая проза В. Адамчыка ў большасці сваёй у жанравым плане можа быць 
ідэнтыфікавана як апавяданні, а часам нават малыя аповесці. Іх змест складае не адзін 
незвычайны выпадак з жыцця персанажа, а цэлы шэраг асобных момантаў, якія, па 
сутнасці, адлюстроўваюць усё жыццё галоўнага героя. Але гэта адметнасць не 
супярэчыць вызначэнню навелістычных элементаў у некаторых творах мастака слова. 
Можна згадаць выказванне І.Вінаградава, які адзначыў: “навела ў стане вялізныя 
гарызонты, усю сусветную гісторыю ўключыць у свае межы…” [6, с. 20]. 

Перарывістасць наратыўнай плыні апавядання “Дзікі голуб” відавочная ўжо ў 
пачатковым сегменце, які выступае своеасаблівай формулай пабудовы апавядання ў 
цэлым. Назіранне за пасажырамі і шафёрам аўтобуса, якое суправаджаецца дэталёвым 
апісаннем знешнасці і манеры паводзін, перарываецца ўспамінам з дзяцінства наратара. 
Стымулам да рэтраспекцыйнага паказу з’яўляюцца выпадковыя асацыяцыі:  

1) незнаёмы чалавек з аўтобуса мае знешняе падабенства з персанажам з 
мінулага – дзядзькі Марціна Дзікуця;  

2) назіранне за галубамі з акна аўтобуса выклікае ўспамін пра дзікага голуба, 
якога вылечыў Марцін Дзікуць. 

Метад асацыяцый даволі плённа выкарыстоўваецца В. Адамчыкам ва ўсёй малой 
прозе, калі ўзнікае неабходнасць увядзення рэтраспекцыйнай лініі ў наратыўнай плыні. 
Аўтарам ужываюцца прамыя і пераносныя асацыяцыі. 

Прыклад прамых асацыяцый знаходзім у апавяданні “Дзікі голуб”, “Два злоты”. 
Асацыяцыі пераноснага характару з ужываннем прыёму параўнання знаходзім у творы 
“Маці”: зрэзаныя  бярэзіны каля шашы і старая кабета ў тралейбусе. 

Асацыятыўны характар носяць часам абсалютна дробязныя рэчы, якія не маюць 
значнага дачынення да вядучай падзейнай фактуры твора. Напрыклад, бярозавы пень з 
апавядання “Два злоты” з’яўляецца ўсяго толькі маленькім ключыкам да глыбінных 
пластоў свядомасці, уздымае на паверхню, здавалася, забыты назаўсёды асобны 
момант, які ўслед за сабой спараджае цэлы ланцуг падзей, узнаўляючы ў памяці значны 
перыяд з мінулага жыцця героя. 

Нягледзячы на тое, што малая проза В. Адамчыка вылучаецца апавядальным 
характарам, часам усё ж у ёй прасочваюцца яскравыя навелістычныя элементы. 

Згодна з патрабаваннямі жанру навелы для ідэнтыфікацыі пэўнага твора 
адпаведным чынам у цэнтры ўвагі аўтара і чытача павінна знаходзіцца незвычайная 

падзея, якая вылучаецца на фоне штодзённага бытавога жыцця. “Паэтызуючы выпадак, 
навела максімальна агаляе ядро сюжэта – цэнтральную перыпетыю, зводзіць жыццёвы 
матэрыял у фокус адной падзеі” [7, с. 248]. Менавіта даны прынцып ляжыць у аснове 
твора “Маці”. Выдзеленая М. Пятроўскім “перадгісторыя”, як структурны кампанент 
класічнай навелы, у даным выпадку змяшчае ў сабе тлумачэнне акрэсленага ва 
ўступным сегменце паняцця “нязвыклае”. З гэтай мэтай выкарыстоўваецца прыём 
параўнання, арганізаваны на аснове асацыяцый.  

Змены ў прыродным пейзажы ля шашы, што вядзе дадому, здаюцца нязвыклымі, 
бо дзіцячая памяць захавала іншы малюнак – жывыя, некранутыя чалавечай рукой 
бярэзіны, якія з’яўляюцца сімвалам непарушнага свету дзяцінства, разбурэнне ж 
цнатлівага прыроднага кутка выступае жорсткім пасягальніцтвам на самае святое, што 
ёсць у жыцці дарослага чалавека – маленства. 

Навелістычная гісторыя пабудавана згодна з патрабаваннямі класічнай паэтыкі 
жанру – на парадоксе ці, дакладней сказаць, антытэтычнасці. У даным выпадку гаворка 
ідзе аб несупадзенні знешняга і ўнутранага аблічча асобы.  

Увага апавядальніка звернута на непрывабны твар жанчыны ў тралейбусе. 
Аўтаматычна ў наратара з’яўляецца меркаванне аб прамой адпаведнасці вонкавага і 
духоўнага ў незнаёмай. Але ж здагадкі аказаліся памылковымі, і нечаканы кантраст 
здзіўляе і бянтэжыць апавядальніка. Акрэслены сегмент, па сутнасці, і з’яўляецца 
“нечаканым паваротам”, ці навелістычным pointe, на якім, аднак, твор не заканчваецца. 
Аўтарам уводзіцца сегмент, які ўтрымлівае ў сабе заканчэнне, ці “ўласна канцоўку” 
(паводле тэрміналогіі А. Рэфармацкага), што прадстаўлена ў форме аўтарскіх 
разважанняў пра лёс маці, згубіўшых дзяцей на вайне. 

Навела “Маці” В. Адамчыка вылучаецца на фоне айчыннай навелістычнай 
творчасці спецыфікай арганізацыі, якая характарызуецца мадыфікаванасцю ў 
параўнанні з класічным узорам з відавочным захаваннем сутнасці жанру. Згаданы твор 
утрымлівае яскравы пуэнтычны элемент, але ўвага ў даным выпадку скіравана не на 
дзейны, а на сузіральны бок з’явы. Для твора не характэрны дынамізм у развіцці 
сюжэта. Можна сказаць, што навела “Маці” вылучаецца статычнасцю, у ёй, па 
сутнасці, нічога ў падзейным плане не адбываецца. Адзінае, што сведчыць пра рух, – 
язда тралейбуса і выхад апавядальніка на прыпынку. Але ж гэта толькі пабочныя 
элементы, якія не ўплываюць істотна на дамінантную фабульную лінію. Вядучы ж 
стрыжань знаходзіцца не звонку, як гэта бывае традыцыйна, а ўнутры – у свядомасці 
апавядальніка. Акрэсленая ў творы з’ява прадстаўлена праз уяўленні, меркаванні, 
уражанні наратара.  

Уласцівы класічнай навеле дынамізм у развіцці сюжэта прысутнічае ў межах 
душэўна-духоўнай, псіхалагічнай сферы. Так званы рэзкі паварот адбываецца ў 
свядомасці двух персанажаў твора: наратара і кантралёра. Першаснае памылковае 
ўяўленне аб дрэнным характары старой жанчыны раптоўна змяняецца на цалкам іншае 
пачуццё – спачатку здзіўленне ад нечаканага адкрыцця і сорам за хуткія непрадуманыя 
вывады, а потым павагу да маці. 

Некалькі іншай сруктурай вылучаецца твор В. Адамчыка “Там, на хутары”. 
“Перадгісторыя” ў традыцыйным разуменні данай дэфініцыі адсутнічае. Чытач адразу 
ўліваецца ў сюжэтную тканіну, не валодаючы пры гэтым мінімальнай інфармацыяй аб 
тым, што падрыхтаваў аўтар. Прэсупазіцыйны пачатак з’яўляецца паказальнікам 
“гульні ўсляпую”: чытач прымае ўмовы стваральніка тэксту, не ведаючы пры гэтым 
сутнасці ўмоў. Аўтар у даным выпадку прадстаўляе ўласна гісторыю, якая ў сваю чаргу 
падзяляецца на інфармацыйныя сегменты, ці блокі. 

Першы інфармацыйны блок змяшчае паведамленне аб знешнім падзейным 
плане:  

1) час – вайна;  
2) месца – дарога, якая вядзе на хутар;  
3) агульныя звесткі аб персанажах – жанчына вядзе дзяцей па запыленай дарозе 

з мэтай накарміць іх і пераначаваць на бліжэйшым хутары. Наратыўная плынь данага 
блока перарываецца рэтраспекцыйным паказам эпізода з мінулага жанчыны.  

Другі інфармацыйны блок змяшчае паведамленне аб падзеях, што адбыліся 
падчас знаходжання жанчыны з дзецьмі ў старой кабеты на хутары. Старую кабету і 
жанчыну аб’ядноўвае агульная бяда: іх родныя – сын і муж адпаведна – служаць на 
вайне, прычым сын кабеты здрадзіў радзіме, перайшоў на бок немцаў. Што ж 
здарылася з бацькам яе дзіця, жанчыне невядома. Былое каханне падтрымлівае надзею і 
веру ў хуткую шчаслівую сустрэчу. Гэтая ідэя і з’яўляецца асновай для стварэння 
пуэнтычнага дамінантнага сегмента: жанчына даведваецца аб здрадзе мужа 
грамадзянскаму і чалавечаму абавязку і ўрэшце забівае яго. Даны сегмент утрымлівае 
навелістычную кульмінацыю твора. 

Спалучэнне адлюстравання парадаксальнасці дзеяння, стварэння выразнага 
пуэнтычнага сегмента з пашыраным наратыўным полем тэкста дазваляюць 
кадыфікаваць твор В. Адамчыка “Там, на хутары” як  навелістычнае апавяданне. 

Аналагічныя навелістычныя мадыфікацыі ўласцівы і сучаснай сусветнай 
навелістыцы. Найбольш прыкметная рэалізацыя адзначаных працэсаў назіраецца ў 
малой прозе творцаў амерыканскай літаратуры. 

Яскравыя прыклады жанравага перакрыжавання навелы і апавядання знаходзім 
у творчасці Ісаака Башавіса Зінгера, яўрэйскага амерыканскага пісьменніка, лаўрэата 
Нобелеўскай прэміі, аўтара раманаў “Сям’я Мошкат” (1950), “Двор” (1967), “Ворагі. 
Гісторыя аднаго кахання” (адзначаны Нацыянальнай кніжнай прэміяй у 1974 г.), 
зборнікаў апавяданняў “Сатана з Горая” (1936), “Сябар Кафкі” (1970), “Жарсць” (1970). 

У плане акрэсленага жанравага ўзаемадзеяння найбольшую цікавасць 
прадстаўляюць такія творы, як “Лекцыя”, “Брошка”, “Кантрабандыст”. 

У творы “Лекцыя” назіраецца няспынная тэндэнцыя да пашырэння мяжы 
наратыўнага поля. Аповед вядзецца ад першай асобы наратара і пабудаваны часта ў 
форме ўнутранага маналога, разважанняў сам-насам і апісанняў уласнага пачуццёва-
псіхалагічнага стану. Знешні дынамізм дзеяння дасягаецца шляхам увядзення матыву 
дарогі. Аўтар аповеду атрымаў запрашэнне прачытаць лекцыю пра ідзіш у Манрэалі. 
Падарожжа з Нью-Йорка ў акрэслены пункт назначэння займае значную частку твора. 
Цягнік, абстаноўка ў вагоне, спадарожнікі існуюць дзесьці на памежжы рэальнага і 
ўнутранага свету аўтара, не становяцца непасрэдным аб’ектам для аналізу. На некаторы 
час уваходзячы ў свядомасць наратара, яны толькі падштурхоўваюць для далейшай, 
больш глыбокай аналітычнай працы над асэнсаваннем уласнай значнасці і трываласці 
абранай жыццёвай пазіцыі.  

Прыём перанясення дзеяння са знешняга ва ўнутраную прастору знайшоў сваю 
яскравую рэалізацыю ў творчасці Эдгара По. Але ў даным выпадку не ўяўляецца маг-
чымым праводзіць выразныя паралелі паміж мастацкімі метадамі славутых мастакоў 
слова. Містыцызм, душэўнае раздваенне, зрух рэальнай і ўяўнай мяжы не характэрны 
для І. Б. Зінгера. Увядзенне ў тканіну тэкста мастацкага вобразу старой яўрэйскай жан-
чыны з пакутным гаротным лёсам падкрэслівае рэалістычны план твора. 

Шырокая, дэталёва выведзеная апавядальная частка твора не ўласціва жанру 
класічнай еўрапейскай навелы і сведчыць пра набліжэнне твора да жанру апавядання. 
Тым не менш відавочная парадаксальнасць і яскравая канклюзіўная пуэнтычнасць ад-
сылаюць да дэфініцыі навелы і кадыфікацыі “Лекцыі” І.Б.Зінгера адпаведным чынам. 

Навелістычная парадаксальнасць занатавана на ўзроўні антытэтычнага мастац-
кага паказу дзвюх сцэн – смерці старой яўрэйкі і любаваннем аўтара пачаткам новага 

дня. Жанчыне лёсам было наканавана прайсці праз жахі вайны: канцэнтрацыйны лагер, 
забойства сыноў. Боль і пакуты няспынна суправаджалі яе. Смерць на золку новага дня 
сімвалізуе працяг жыцця, яго ачышчэнне і напаўненне новым зместам. Сэнс гэтых сцэн 
актуалізуецца ў плане агульначалавечай і прыватна аўтарскай філасофіі, апавядальнік 
перайшоў на новы этап да спасціжэння ісціны, што падкрэсліваецца кантэкстуальна. 

 “Лекцыя” абрана ў якасці аб'екта нашай увагі невыпадкова, бо ўяўляе сабой ты-
повы ўзор апавядальна-навелістычнага ўзаемадзеяння. Такія ж творы, як “Брошка”, 
“Кантрабандыст” па акцэнталагічных фармальных паказчыках супадаюць з 
навелістычнай жанравай дэфініцыяй. 

Малая проза такіх амерыканскіх пісьменнікаў другой паловы ХХ ст. як Говард 
Фаст, Карсан Макалерс прадстаўлена навелістычнай варыятыўнасцю і дакладна сфар-
маванай навелістычнай прасторай. 

Аднападзейнасць твора Г. Фаста “Кніганоша” (адна падзея з гісторыі амерыкан-
скай вайны), дэталізавана акрэслены фон дзеяння, псіхалагічна матываваны мастацкі 
персанаж – дзесяцігадовы хлопчык, які выступае ў ролі цэнтральнага апавядальніка – 
не з'яўляюцца новымі ў навелістычным жанры, дастаткова даўно арганічна суіснуюць у 
прасторы навелы і сведчаць пра мадыфікаванасць жанру. Навелістычная парадаксаль-
насць не менш яскрава рэалізавана ў тканіне данага тэксту. Дакладна акрэслены 
пісьменнікам фон дзеяння не змяшчае іншых дамінантных цэнтраў, якія маглі б стаць 
ядром новай навелы. Але наўрад ці ў адносінах да твора Г. Фаста мы можам гаварыць 
пра наяўнасць уласна навелістычнага pointe. Згодна з класічным вызначэннем зместу 
“pointe ёсць кароткая фраза, якая характарызуецца вастрынёй і нечаканасцю. З пункту 
гледжання сюжэтнага рытму pointe – заканчэнне на няўстойлівым моманту, на 
дамінанце” [8, с. 11]. 

Заканчэнне “Кніганошы” Г. Фаста – лагічны вынік узнікшай супярэчлівай 
сітуацыі: духоўна ўзвышанага кніганошу, а насамрэч падпалкоўніка-шпіёна, не мог на-
паткаць іншы лёс, акрамя трагічнага растрэлу. 

Твор К. Макалерс “Хто ўбачыў вецер” па сваіх жанрава-характарыстычных па-
казчыках амаль поўнасцю супадае з “Кніганошам” Г.Фаста, аднак, вылучаецца зменай 
пазіцыі акцэнталагічнай часткі. Канклюзіўны сегмент у даным выпадку ў адносінах да 
асноўнага аповеду ўяўляе сабой тыповае навелістычнае pointe (у “Кніганошы” Г. Фаста 
дамінантны цэнтр змешчаны ў сярэдзіне сюжэтнай лініі). 

Згодна з размяшчэннем падзейных дамінантаў, на нашу думку, тэкст 
“Кніганоша” Г.Фаста мэтазгодна кадыфікаваць як апавядальную гісторыю з 
навелістычнай асновай, а твор “Хто ўбачыў вецер” К. Макалерс як навелу, што паводле 
дэталізацыі наратыўнага плану імкнецца да жанру апавядання. 

Такім чынам, у выніку супастаўляльнага аналізу навелы ў айчынным і 
cусветным прыгожым пісьменстве (на прыкладзе амерыканскай літаратуры) намі 
выяўлена, што гэты жанр у сучаснай літаратуры развіваецца ў двух накірунках: 1) зва-
роце да першакрыніц, да вызначальных элементаў класічнай паэтыкі; 2) узаемадзеянні 
з жанрам апавядання, што прывяло да мадыфікацыйных утварэнняў: навелістычнага 
апавядання (А.Казлоў, А. Наварыч,  В. Адамчык, І. Б. Зінгер), апавядальнай гісторыі з 
навелістычнай асновай (В.Адамчык, Г. Фаст), навелы-апавядання (К. Макалерс). 

Voinava-Strakha M.M. «Modifications of a modern novella» 
 
Evolution, perspectives, peculiarities of modifications of modern Bellorussian novella (V. Adam-

chyk, A. Kazlou, A. Navarych, A. Hlobus), interactions with other genres (a story) in the context of 
modern American literature are defined in the article. Modifications of some classic features and the in-
teraction with the genre of a story are the main ways of development of the modern novella. 

